
        
            
                
            
        

    
	Д. Цэдэв

	 

	ШӨНИЙН ГАЛ

	(Өгүүллэгүүд)

	 

	“УЛСЫН ХЭВЛЭЛИЙН ГАЗАР”, “Монголын Зохиолчдын Эвлэл” 1970 онд эрхлэн хэвлүүлсэн “Д. Цэдэв : АЙРГИЙН АМТ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Цэцэн цэлмэг яриа хөөрөө нь

	Энэ биеэ сургаалтай сан билээ, 

	Рашаан мэт хиргүй сэтгэл нь

	Эгэл олноо үлгэртэй сэн билээ, 

	Насны үдэд жаргасан нар— 

	Хүслийн идэд харвасан од— 

	Үгүйлж баршгүй эхийнхээ дурсгалд

	Үнэн зүрхний үгээ зориулнам би.

	 

	Зохиогч

	1969-7-30



	
Намтар

	Манай уран зохиолын хуудаснаа 1950-аад оны шувтарга, 1960-аад оны эхээр Дожоогийн Цэдэв гэсэн нэгэн нэр нэмэгдсэн юм.

	Д. Цэдэв 1939 онд Баянхонгор аймгийн Баян-Овоо сумын нутагт төржээ. 1963 онд Монгол Улсын Их сургуулийн хэлбичиг-уран зохиолын ангийг төгсөөд одоо Шинжлэх Ухааны Академийн Хэл зохиолын хүрээлэнд эрдэм шинжилгээний ажилтнаар ажиллаж байна. Энэ завсар шүлэг, үргэлжилсэн үгийн богино хэлбэрийн зохиол, шүүмж, судлалын өгүүлэл нэлээдийг бичиж, төвийн сонин сэтгүүлд нийтлүүлжээ. Мөн А. С. Пушкин, Н. Хикмет, Р. Гамзатов, К. Кулиев, В. Осеева нарын шүлэг зохиолоос орчуулжээ.

	Монголын зохиолчдын хорооны үргэлжилсэн үгийн зохиолын секцээс 1964 онд зарласан өгүүллэг, найрууллын түүврийн уралдаанд Залуу зохиолчийн бүтээл шалгарч «Өгүүллэгүүд» номд хэвлэгдсэн юм.

	Д. Цэдэв «Ундрал хүү», «Уран зохиолын уламжлал шинэчлэлийн зарим асуудал», «Орчлонгийн сайхан хүн» зэрэг ном товхимол бичжээ.

	Зохиогчийн өгүүллэгээс сонгож нэгэн дэвтэр болгон, уншигч олноо толилуулж байна.

	
ДАНГИЙН ДААВУУ МАЙХАН

	Та долоон давааны сав газрыг үзсэн үү? Тэр хязгаар нутагт найман сарын эхний хонгор өдөр байсан уу? Тэнд жил жилийн яг л өдий үес морьтны дөрөө зурж, явганы өвдөгцөө ургасан өнгийн цэцэг ногоо, арван зүгтээ найгаж байдаг юм. Өнгө алаглах цэцэгс нимгэн булбарай дэлбээ юугаа задлан дэлгэснээс мяндсан утас мэт зөөлөн дохиур нь өндийн сэргэж, салхинаа бүжиж байдаг юм. Урт нарийны хүйтэн горхи урсах энэ газар-Долоон давааны энгэрт цэцэг ногооны дундаас үүлэн цэнхэр өнгийн майхан дэрвэх болсон нь хадланч залуусын нүүдэллэн ирснийх юм. Майхны доод нам бэлийн тахийн зоо шиг тэгшхэн талбарт морин хадуурчид эгнэчихсэн өндөр ургацын дундуур самнан зүсэж байв. Эдний дунд Могиусүрэнгийн өвч тоногтой хүрэн зээрд морь, молор эрдэнийн толгойгоо хаялан сонор чихээ салбалзуулж самсаа нь сарталзан зүтгэнэ. Могиусүрэнгийн урд хадсан ургац ханаран налж, хадуулсан талбай ард нь түжийн хоцорсоор.

	... Нэгэн тойрог гүйцэн тав дахь талбарт орж хадуурын ир гялалзуулахуйяа Манлайн бухал чирч яваа нь харагдав. Түүний дэрвэгэр хүрээтэй мөөгөн цагаан малгайн сүүдэр мөрөн тушаа нь харланхан тусжээ. Цээжийг нь барьсан охор цагаан цамцны цаанаас мээм нь сэтгэл гижигдэм төвийж, гарын ил шуу нь нарнаа шарагдан хүрэнтжээ. Могиусүрэн энэхүү горхины эрэг хөвөөгөөр Манлайтай унаган балчир ахуй цагаа цуг өнгөрөөж, бургасан шилбүүр унан тоглож явсан билээ. Эвлүүлж өрсөн чулуун гэр нь нэлээд бутарсан болохоос одоо ч гэсэн хэв янзаар байх ёстой. Могиусүрэнгийн «хурдан алаг» гэж энхрийлдэг зассан чулуу, Манлайн «харагч үнээ» гэж дотночилдог нэгэн үзүүртээ эвэр шиг салаатай цахиур хүртэл хайвал эндээс олдох сон билээ. Урт нарийны горхи ангарай багын эл явдлыг урсах сайхан мяралзаандаа аван аван хурдалж, цэцэг ногоон дундуур мяралзанхан одож дээ.

	Бидэрт хонгор морьтон Могиусүрэнгийн харцанд өртөхдөө ийн бодол сэтгэлд нь ургуулав. Манлайн чирч ирсэн бухлыг Жамц сэрээгээр өлгөн шидэж, ёотон цагаан шүдээ яралзуулан тас тас хөхөрч байв. Үдэш оройн тоглоом наадмын цагаар

	 

	Дэмбээнд сайн уу? хонгор минь

	Талын тавыг тааюу хө

	Арав сайхан, дундынх юм уу?

	Атгаад сууна аа, минийх юм уу?

	Дэмбээнд сайн уу? хонгор минь

	 

	гээд л хожил авах бүрийдээ ингэж тас тас хөхөрдөг сөн. Инээдэм бүрий ижилгүй билээ. Нүүрэн дээр малилзтал инээж байвч нүднээс далдуур хатгаж хөтгөж хараал ерөөл болж явдаг хүн ч байдаг. Нэг үгээр хэлэхэд, өнгөн инээдмийн цаана хорсол занал, бухимдал, атаа жөтөө нуугдаж байдгийг алийг тэр гэхэв. Чухам ийм инээдтэй хүний нэг Жамц билээ. Сум нэгдлийн наадамд дархан тавын даваатай, баруун зүүний магнайд гарсан хүчтэн цолтон алдар гуншингаа дуудуулж байхад тавин дөрвийн хэмжис бүхий цамц таардаг ханхар цээжээ дэлгэж олны өмнө хүчийг сорин барилдахад чинь хазахаас бусдыг хийнэ дээ гэх шиг өөдөөс нь засуулаа ганхтал дэвж байдаг юм.

	Нэгэн үдийн алдад нүх томтой шүршүүрээс асгаран гоожих ус мэт бороо шаагьж, эргэн тойрон түсрэг үсчин шоволзож, холхондоо бол тасралтгүй буух дусал цайрагнах мэт сонин харагдаж байсан үес Могиусүрэн, Манлай хоёр нэгэн цувны дор сууж, бороо сэв хийхэд майхандаа гүйж иржээ. Үүнээс хойш Жамц өлөн бүргэдийн хүйтэн харцаар ширвэж, Могиусүрэнг үзүүт хэзээ нэгэн цагт гарах зүрхэн дундах мэсээ нууж ядан байх шиг хачин болжээ. Үдшийн бүрэнхийгээр майхнаас дуудан гаргаад Могиусүрэнд:

	— Чи Манлайтай маяглаад байвал уу? Сайнаа үзэхгүй гэж мэдээрэй! Дүү хүү намалдагтайгаа явбал хэтдээ дээр биз! гэж билээ. Хүч тэнхлээрээ бамбай хийж, ая нь таарвал хорон үгээр өдөөж, нударга зангидахаас буцдаггүй зантайг нь Могиусүрэн, нутаг голынхны нэгэн адил мэдэх билээ. Манлай ч Жамцын бухал сэрээдэж дуусуут чиргүүлээ морин дээрээсээ эвхэн авч, хашин хонгорын гуянд ташуур тушааж, эргэн пог пог шогшив. Мөөгөн цагаан малгайн доогуур ил гарсан үсийг нь салхи сэвгэнүүлэн хийсгэв. Уулын сүүдэр хүүшилж ирэхийн үес майхны зүгээс оройн хоолны дохио-харанга дэлдэх сонстов. Тэнд тогоо тогоо хоол уур савсуулан даргиж, хамар сэтлэм сайхан үнэр ханхийж байгаа. Хүчир ажилд хүч зарсан залуус амтлаг хоолыг таваг тавгаар дор нь сорж орхиод «цай» гэж аягаа, зарим нь төмпөнгөө барьдаг билээ. Хадланч залуус цөм майхны зүг цуварлаа. Манлай урьдын адил Жамцад ая засаж, тал өгсөнгүй шүү гэж сэтгэл уужран санаж:

	 

	Дангийн даавуу майхан

	Даваан дээр дэрвээд байна, хийсээд байна

	Давхар алаг хоёр нүд

	Дандаа түүн дээр тусаад байна

	 

	гэж өөрийн ганц дуртай дууг амандаа аялан, Могиусүрэн шогшууллаа.

	 

	«Дангийн даавуу майхан ч яах вэ. 

	Даваа хөтлийн энгэрт тэр дэрвэж л байна.

	Давхар алаг хоёр нүд чинь дандаа над дээр тусаад байна уу даа» 

	 

	гэх шиг Манлай гүйцэн ирж зуузай холбов. Могиусүрэн хүн амьтны дэргэд дуулж хуурдаж ер үзээгүй, хүлгийн нуруунд гарч хөдөөгийн цайдамд, салхи сөрөн хатиргахдаа л харин аялж эхэлдэг билээ. Олны өмнө дууны аяыг олдоггүй хэр ганцаараа ингэж явахдаа өөрөө өөртөө ямар ч жүжигчин гавьяатнаас дутамгүй дуулж хайлж явдаг билээ.

	Унд шингээ ууж гүйцсэний дараахан зэргэлдээ тасгийн хадланчидтай хүч сорин барилдах болов. Оройн ажлаас буусны дараа бүжиг наадам болох юм уу эсвэл нийтэд адал сонин үлгэр тууль нэг нь ярьж, үгүй бол шинэ сэрэг дуу заадаг юм. Албаны үгээр хэлбэл соёлжих гэмээр ч, өдрийн ажилдаа үүртдэггүй залуу зандан насны гал цог байсных биз.

	Арван найм хүрч амны салиа арилаагүй атаалзай гэж залууст нэрлэгдэх Могиусүрэн хүртэл ноцолдох болов. Эдний дунд л тэгж нэр олсноос бус нуруу ч давжаа намгүй, тэр ч битгий хэл Манлайтай үе чацуутан билээ. Нэгийн даваанд Могиусүрэн, сөрөг тасгийн өндөр залууд гар ташаа хийж, элгээр нь газар тэврүүлсэнд «хол юм» гэж үзэгчид инээлдэв. Хүчээр давамгайлснаас тэднийхэн дотроосоо барьж барилдах болж, Могиусүрэнг Жамц амлалаа. Могиусүрэн азхүү мэдсэн хэрэг доогуур нь гүйж хамрын нүхээр нь сүвлэе гэж шийдмэг байв. Жамц хар тэрлэгээ хөөргөчихсөн, засуулаа гулд татчихам, ёстой л гардийн дэвэлтээр дэвж, доорх газраа цөмөртөл дэвхрэн бууна. Хоёул өөд өөдөөсөө халз ширтэлцэн өрж зогссоноо Могиусүрэнгийн ухасхийн гүйтэл Жамц өлмий дээр нь гишгэнгүүт булт үсрэн ташаагаараа ачиж, ар зоогоор нь газар дуугартал савав.

	— Хүүхдийг алах нь ээ золиг чинь! гэж тогооч өвгөн өгүүлэхэд:

	— Жамц чи чинь яаж байгаа юм! гэж тэндээс нэг нь хэлэв. 

	Могиусүрэнгийн нүдэн өмнүүр өнгийн дүрс сүүмэлзэн эрээлжилж, газрын гүнд шигдэх шиг болов.

	Яавч уйлахгүй гэж шүд зуусан авч, Могиусүрэнгийн хор нь хөдлөн, барилдааны талбараас дөнгөж гаруут нулимс нь тогтсонгүй. Тэр чигээрээ майхны хажуугаар гарч, горхины хөвөөний цэцэгт дэвсэгт элэглэн мэгшив. Манлай, Могиусүрэнгийн хойноос гүйж ирснээ:

	— Чи битгий уйл! Цаадах чинь албаар тэгж гайхуулж байгаа юм гээд өөрийн урласан цэцэгт алчуур гарган нулимсыг нь арчив. Могиусүрэнгийн өндийхөд ганц хайртай бахиал гутлын ул өсгийгөө хүртэл ханзарч, гуулин хадаас нь ямар нэгэн араатны шүд мэт арзайжээ.

	— Би хадахаас чинь өмнө оёж өгөмз! Одоо очоод миний нэг шинэ гутлыг өмс! гэж Манлай аяархан өгүүлэв. Майхны цаад талбараас «Жамц түрүүллээ» гэж хүмүүсийн шуугилдах, ойр дэргэдээс хүлэг морьдын тургилах, Манлайн үе үе санаа алдан хөнгөн амьсгаалах сонсогдоно. Долоон давааны сав газраар алаг сайхан цэцэгс, цэцэгсийн дунд зүү шиг хорон үзүүрт өргөс ч аяа бас, ийн ургадаг байжээ.

	 

	1964

	
ӨЛГИЙН ДУУ

	Огторгуйн гүнээс малгайлан буух цасан ширхгийг хүйтэн салхин газарт унагалгүй шүүрдэн дэгдээж цасан хуй босгоно. Хүйтэн салхины улам гиншин исгэрэхэд яндан харчигнан ганхаж, таван ханатын тооноор цас бургин орно. Цаснаа дарагдсан хаалга даруй нээгдэхэд нэгэн хархүү гарч, хар хурган зах босгон, цасан дээгүүр гүн мөр шигтгэн, барууныг чиглэн алхав. Хаалга нээгдэхийн зуурт таван ханатын дотроос эх хүний үрдээ дуулах «бүүвэй, бүүвэй! бүүвэй!» гэх өлгийн дуун уянгалж дуурсан гарав...

	Гэрийн хоймрын дэц өнгөт өндөр цагаан орон дээр хэвтэж буй зөөлөн мяндсан ширхэгт өтгөн сэвлээтэй хүү нь унинаас уяж унжуулсан цацагт тээг, цаасан үнэг, алаг тотин тоглоомынхоо харшин савлахыг харж ход ход инээв. Залуу эх, хүүгийнхээ бумбагархан хацар дээр үнэртэн үнсээд «алив! миний хүү ахиад нэг инээгээч!» гээд өвөр дээрээ авав. Шинэхэн оёсон хүрэн баривчийг өмсгөхөд хүү нь толгойгоо дааж ядан, аль дийлсэн талд хүзүүгээ гилжийлгэнэ. Бариувч өмссөндөө л их л өсгөлүүн болсон мэт харагдсан ч эхийнхээ өвөр дээр нугдайчхаад бяцхан хүүгийн нүдээ дүрлийлгэн, хэлээ булталзуулах нь эгдүүтэй агаад өхөөрдөлтэй. Залуу эхийн хамрын хянга дээгүүр бүдэгхэн сэвх татаж, хүүгээ дөнгөж саяхан хөхүүлснээс энгэр заам нь задгай харагдах ажээ. Хаалга нээгдэн Дэндэвийн орж ирэхүйд хормой хотоос нь уур цан савсав. Уг нь Дэндэв тал нутгийн хөрсөн дээр Нарийны голын хөвөөгөөр Хорлоотой ахар шилбүүр барин уралдаж, хурга тугал хариулж өссөн ч «алсын газар муу нөхөр чинь сураар одлоо гэж үе тэнгийн нөхөдтэйгөө хундага тулгаж ч үзсэн», «Амраг хайрт минь чамайгаа хэчнээн их санах бол доо» гэж гурвантаа галт тэрэгний буудал дээр үдэж буй Хорлоодоо нууцгайхан шивгэнэж хэлсэн билээ. Товчилбол, хилийн чанд мөрөө гаргаад харин өнгөрсөн зун галт тэрэгний буудал дээр ахан дүүс, анд олноороо угтуулж нэгэн газрын хаалга татан алба хаасан ажээ. Хорлоо дэлгүүрийн урт цуваанд зогсон зогсон байж авсан хонины махнаас чанаснаа, хольж идэх хэрчмэл ногооны хамт өмнө нь өрлөө. Дэндэв томоор хэрчин хэдэн өдөр хэлэн дээрээ юм тавиагүй хүн шиг үмхэлж хойноос нь цай оочно.

	— Юунд яарсан юм бэ?

	— Цаг болчихно... Хуралтай...

	— Чи ингээд явчих юм уу?

	— Явахаас...

	— Би хичээлээс дөнгөж тарж хүүгээ хөхүүлээд, сая л нэг хоол болгож сууна.

	— Тэгээд...

	— Дандаа л ядраад... зав ч гарахгүй юм...

	— Гэрийн юм өглөөний яг хэвдээ л байх шив. Гэр зуурын юм ч олигтой янзалчихгүй байж, эмэгтэй хэн хүний хийх хог арилгах, хоол хийх... тэр л ажил байна шүү дээ.

	Дэндэвийн энэхэн үгс Хорлоогийн сэтгэлд зөвхөн долоо хоногийн амралтын ганц өдрийн байдлыг арга буюу бодогдуулав.

	«... Ням гараг... үүр цүүрээр босож хүүгээ хөхүүлж хуурайлна, өлгийний даавууг нь угаасаар атал үд болчихно.... Бас л хүүгээ хөхүүлнэ, хуурайлна... айл хунарын ч юм уу таних хүн хаалга татна. Гал түлнэ. Цай үйнэ... хүүхэд уйлна. Дахин хуурайлж мээмээ өгнө. Үдэш болоход ядарч ядарчихсан нам унтана. Нүүрс түлээ шатаж гүйцсэн шөнө дүлийн цаг хүү часхийн уйлж шүлэг нойрноос сэрээнэ.» Хорлоо эл хэсгийг нэгд нэгэнгүй бодоод:

	— Чи мэдэхгүйгээс хойш яах вэ. Гэрийн ажлын нэргүй мөртөө үлгээ тасардаггүйг нь... гээд уртаар санаа алдав. Хорлоо, амаржихын өмнө болон хойшхын ер шахам хоногийн амралтаа алба хааж ажил төрөл хийж байгаа эхчүүдийн адил бүрэн эдэлж хараахан чадаагүй билээ. Олон цагийн хичээл хуулах хэцүү, журмын нөхөд бичиж өгөх авч хүн хүний үсгийн хэв адилгүйн улмаас таталган бичсэн заримыг нь гаргахгүй, утга учрыг нь ойлгохгүй хэсэг ч таарна. Хорлоо хичээлдээ яв явсаар төрөх газрын... дугаар тасагт түргэн тусламжийн тэргээр хүрч, амаржаад төдий л тэнхэрч чадаагүй, сургуулийнхаа зүг гар цүнхээ барин алхсан билээ.

	— Цаг өнгөрчихлөө! гэж сандран байж өчигдөрхөн Хорлоогийн индүүдэж далд хийсэн нарийн шуумагт өмд, цасан цагаан цамцыг Дэндэв авдраасаа гаргаж өмсөв.

	— Хэн хэнээ ч зөв ойлгож байя. Тэгвэл чи бидэнд амжуулахгүй юм хэзээ ч гарахгүй шүү дээ гэж ярьдаг маань яалаа. Гэр зуурын ажил, үр хүүхэд арчлах өсгөх энэ бүхэнд ганц эмэгтэй хүн зүтгээд хаана нь хүрэх вэ дээ. Чиний ой, тойнд л бууж өгөхгүй байгаа болохоос биш! Би ч гэр зуур тэр бүрий байлгаад ч бас юу хийх вэ дээ гэж бодоод өчигдөрхөн хүртэл чамд сүүдэр шийн тасалбар авч өгсөн. Өнөөдрийн хувьд чөлөө авахад болдоггүй юм байх даа гэж Хорлоогийн өгүүлэхэд

	— Заавал ир! Нэрийн чинь ард «тас» тавина шүү гэсэн. Алба хаана гэдэг чинь оюутны ширээний ард суудгаас огт ондоо... Чи өөрөө гайгүй хожим мэднэ дээ. Би удахгүй ирэхийг бодно оо! гэж хэлэн гарч одов.

	Чингээд ч Дэндэв мөнөөхөн цасан дээгүүр гүн мөр үлдээн барууныг чиглэн алхалсан нь тэр билээ. Дэндэвийн илүүр шиг хошуут шаахайн мөр цаст замыг тамгалсаар л байлаа.

	«... Хүүхэн хүн сайхан ч цөөн жилийн үзэмж, хүжийн үнэр анхилуун ч хэдхэн мөчийн хугацаа» энэ мөн үнэн үг шүү. Ээ дээ хүүхнүүд гэдэг чинь? Хүүхэд шуухад гаргаад л хэлбэр галбир нь эвдэрч, нүүр царайд нь сэвх сэлт тогтож... Хорлоо...! Хорлоо! тасамдаж эмжсэн дээл өнгө таарууланхан өмсөж, гэзгээ гурваар даран сүлждэг мөртөө дээлийн зах, эмжээр ямагт хир исгүй байдагт нь үүдний жижүүр өлгүүрийн авгайгаас аваад үе тэнгийн нөхөд нь хүртэл гайхдаг байсан. Ангийн охид хичээлийн завсарлагаар хана түшиж цугларанхан зогсоод Хорлоогийн үсээр оролдон үнэр ялдам, өнгө гялалзуурыг нь бахархан шагших болж билээ.

	 

	... Эргүүлээд самнасан үсийг нь хэлбэл

	Эрээн лууны эврээс өөрцгүй хө хө

	Эргэлдээд харах хоёр нүд нь

	Эрээн эрвээхэй нисэхээс өөрцгүй хө хө...

	 

	гэж урагш цээж тэмүүлэнхэн дуулж дуусахуйд алга нижигнэж «үүе, үүе» гэсэн дуун танхим доргитол дуурьсдаг сан. Хэрвээ өөр нэгэн гоолиг эр энэхүү дууг дуулж, дуурсан гарах бүсгүй нь Хорлоо байсан сан бол бүүр ч таарах сан даа. Эрсийн яриа дэлгэхэд хүүхнүүд ч хошуу нэмж, ам нийлдэг байж билээ. Ай хөөрхий амьдралаа гэдэг сонин юм даа... гэж бодсоор найман баганат ягаан барилгын босгоор алхав. Залуучуудын ордны бүжгийн их танхим... Жааз хөгжмийн аялгуу дуурьсаж, хөгжимчид ээлж ээлжээр босож өлмий өсгий товшлон үлээх нь «та нарыг цэнгүүлэгч нь бид юм шүү» хэмээн гайхуулах мэт. «Хувцасны үзэмж маяг» сэтгүүлийн дугаарыг алгасалгүй үзэж, энд тэндхийн бүжгийн хүрээлэнгийн үдэшлэг тоглолтоос хоцорч яваагүй охид бүсгүйчүүл, бусдын үс гэзгээ янзалсан, оо энгэсэг тавьсныг хулгай нүдээр ажиж харц тулгарвал жишимгүй өөр тийш, хаа хамаагүй тайз өөд нүд бэлчээнэ. Их танхимын тайзнаа багц цагаахан цэцэг мэт харагдах чийдэнгийн гэрэлд цэнгэгчдийн энгэрийн хатгамал, хавчаар, ээмэг сэлт бадмааргийн өнгөөр гялалзана. Чийдэнгийн товч дарж, дөрвөн талаас өнгийн гэрэл солонгорууланхан тусгахад бүжигчид улам ч өнгөлөг, жавхаалаг болох мэт. Бие цээж барьсан цэргийн дүрэмт хувцастан хатуу ултай гутлаар шал товшиж чийрэг бие идэр цогцсыг бахдуулах гэж аль болохоор хөлөө чиг тавихыг мэрийнэ. Хээнцэрхэн хувцасласан Дэндэв долгиотсон үстэй, хадаасан өсгийт шаахайтай бүсгүйн бэлхүүсээр тэвэрч өлмий нааш цааш тавих төдийхөн, их танхимын голоос хөдөлж ядна. Дэндэвийн зангианы хавчаар, энгэрийн тэмдэг өнгийн гэрэлд бүр ч содхон гялалзаж, бүсгүйн хүзүү хоолой, гар хурууны ганган зүүлт чимэг солонголон алдана.

	— Таныг дөхүүлж өгвөл...

	— Та хаашаа явдаг юм бол...

	— Аа би юу...

	— Тийм ээ та байлгүй...

	— Хаашаа л бол...

	— Үгүй тэгэхэд хар хүн чинь харчихвал...

	— Хэц...

	— Эй зачем?...

	— Хар хүнтэй сэн бол ч...

	Дэндэв, хослон бүжигч хоёрын эл яриаг дарах гэсэн мэт жаазны аялгуу чангаран саргиж бүхий энэ хэр гадаа орох цасан, шуурганы аясаар туугдсаар ажээ. Байшин барилгын нөмөрт ч, ханат гэрийн хаяанд ч хунгар тогтоосоор байжээ. Хаалгыг нь даран хунгар тогтсон таван ханатын дотор хуурай мод залтас шад пад шатаж, цаг чаг чаг цохилно. Хорлоо хичээл номоо уншиж байснаа хүүгийнхээ дэргэд ирж суулаа. Хүү амаа өмөлзүүлэн уйлмаар болсноо хамраа мурчисхийлгэж нүүрэндээ инээвхийлэл тодруулав. Эл бүхнийг өхөөрдөн харж суугаа эхийн сэтгэлд урин цагийн намуухан оройн байдал ургав. Хүү нь ёстой л ангирын бяцхан дэгдээхэй шиг дэгж дэрвэдэг болжээ. Их жанжны нэрэмжит талбай дээгүүр хүүгээ тэргэнд суулгаж Дэндэв түрж явна. Хорлоо хажууд нь «Хүүе хүүе! Миний хүү ээжийгээ үзчихээ юу» гэж өхөөрдөн Дэндэвийн гадуур цамцыг баруун гар дээрээ тохож, салаалан сүлжсэн гэзгээ энгэр лүүгээ ижилсгэн тавьжээ. Үр хүүхэдтэй болно гэдэг ийм л сайхан... гэж бодон:

	— Аав нь хурал тараад осгох дөхөн хүйтэн хошуулж ирнэ. Цай нь халуун байг гэж өгүүлж дэвэртэй цай зуухан дээр тавив. Чингэтэл хүү сочин сэрж уйлагнав. Дэц өнгөт өндөр цагаан орны өмнөх явган сандалд эргэн сууж Хорлоо хүүгээ өвөр дээрээ авч хөдөлгөн:

	— Миний хүү унт даа! бүүвэй! бүүвэй! бүүвэй! бүүвэй! гэж эрхийн чинээ үрдээ өлгийн дуун уянгалуулан аялсаар л сууна. Бүүвэйн дууны тэрхэн эгшиг нь гэр даяар түгж, нүүр нүдгүй булах цасан шуурган дундуур ч нэвтрэн гадаа айлынханд нь сонсогдсоор байжээ.

ЭМЭЭ

	Тэр жил ч ёстой л завжны шар арилаагүй ангаахай байж уу даа би. Өнчин ишигний бядгүй мөхөс тэр л үеийн нэгэн явдал инээдэмтэй бөгөөд ичгүүртэй авч ухаан суусан хойноо нэхэн санахад хүнийг өрөвдөн хайрлахын нэгэн үзүүрт сэтгэлд бас чиг автаж явсан минь дурсгалтай мэт бодогдох ажээ.

	Өгүүлэх нь: Тал нутагт таанын сөл тасарч байсан цаг сан. Хахир хүйтэн цагийн элч болсон жихүүн салхин өрх гэрийн оосрыг дэвж байв. Талын дундах суурины зүүнтээ хоёр айлын бага шиг дөрвөн ханат бор гэр салхин нөөлөгт нисчих шахан байх нь оосор бүч идмэртэж муудсанаас л тэр буй заа гэж санагдам ажээ. Цав цагаахан толгойтой эмгэн гэрээс мөлхөх шахуу гарч өрхний оосрыг салхинаас өрсөн байж даруулаад маань мэгзэм алин боловч нэгийг амандаа үглэсээр эгж оров. Түүнийг Зана гэдэг ч, миний бие «эмээ» гэж дуудаж заншсан юм. Эмээ, төлөв өнгө гандуухан хүрэн даалимбан дээл мөрнөөсөө үл салгана. Араг үүрчихсэн хаа нэгтээ ч юм уу? тал дундуур алхаж л харагддаг сан. Үхэр мал хэдийгээр олон авч хатсан хатаагүй аргалыг нь түүгсэд сууринд түүнээс юуны цөөн. Тиймээс Зана гуай ихэнхдээ л шуудай бариад төвөөр явуулын хүний морь малын баас, зомгол үртэс түүж явдаг сан.

	Манай сургуулийн хашааны хавиар олонтоо явж, түлээ ачиж буулгахдаа холторсон зодог сэлтийг ууталж, тэр орчныг цэвэрлэж харагддаг сан.

	Нэгэн өдөр шуудайгаа хоргол зомголоор дүүргэчхээд, урагш ухасхийн босох гэснээ «ёх!» гээд суучхаж билээ. Би эмэг эхийн гар дээр борви тэнийсэн бөгөөд сургуулийн босго алхан алхтлаа өврөөс нь гараагүй юм. Аавыг хаа нэгэнтээ намайг эргэж ирэхэд «хүүд өгөөрэй» гээд л гожгор гожгор ууттай юм явуулсан байдаг сан.

	Нэг настай, нялх үстэйгээсээ үргэлж хамт байсан болоод ч тэр үү өвгөд өтгөсийг харахад заавал эмэг эх минь санаанд ордог юм. Тэгээд ч эмээгийн шуудайтайг авч үүрэн би гэрт нь хүргэж өгсөн юм. Гэхэд эмгэний гэрийн хажуугийн цагаан гэр нүдэнд эрхгүй туссан юм. Цагааны хажууд хар содон үзэгддэг шиг харын дэргэд цагаан бас л их тодорч харагддаг юм билээ. Тэр гэрээс хүрэл мэт хүрэн царайтай, мөнгөн хэт хутга зүүсэн өндөр хар хүн гарч, намайг их л ажсан юм. Түүний нэр Балжин гэдэг ажээ. Балжин, дээр үед түмэн хоньтой гэж нутаг усандаа гайхуулж байснаа түдэлгүй түүнийгээ үрэн таран хийж нэлээдийг нь авдарлаж аваад сүүлийн үес намрын цагт түмэн бээрийг туулж түлшний болон эдлэлийн мод банз ачин, ирж, гарын солио хийн бэлжиж суудаг болжээ. Чингэхдээ Балжин «Та ганц бие хүн. Хэдэн малаа яаж ч адгуулж маллаж байх юм билээ. Ямар ч үргүй үрэгдэж ч болно. Би л хэдийг чинь янзалж өгье. Эхээс минь ялгаа юу байх вэ. Унд хоол, түлээ түлш, өмсөж зүүхийг чинь таслалгүй залгуулж байвал танд боллоо шүү дээ. Манай хаяанд хамт бай» гээд Зана эмгэний хэдэн сайхан ат, чөдрийн морьдыг авчээ. Түүнээс хойш эднийтэй хаяа нийлэн яваа ажээ. Эмээ хар авдрынхаа өмнө суучхаад л ухаж ухаж нэг ууттай юм гаргаж ирээд нарийн илгэн уяаг тайлж бор ааруул гаргаж хоёрыг өгөв.

	Түүнийг нөхөдтэйгөө хувааж амтархан идэхэд:

	— Чи ийм ааруул хаанаас олов оо? Мөрөөр чинь үнэртээд туугаад хүрвэл болдоггүй болов уу? гэж нэгний хэлэхэд би:

	— Түлээний холтос, зомгол, мужааны хаясан мод надад л түүж өгөөд бай! Тэгвэл хүү минь... гэж билээ.

	Тэд ч аргал зомгол юу л олсныгоо надад авчирч өгнө. Би шуудай дүүрэхийн алдад үүрээд эмээгийнд очдог болсон юм...

	Эмээ, өрхний оосрыг хэрдээ л тэнхэл гарган байж даруулснаас тэр үү, амьсгаадангуй сууж байв. Тэр өдөр ням гараг байжээ. Байрынхаа хүүхэдтэй хамт тал өөд явж хоёр шуудай түүгээд бүсээрээ оосорлон ирсэнд магнайн үрчлээгээ тэнийтэл баярлачихсан:

	— Иш хүүхдүүд минь! Хол явав уу? Нимгэн дээлтэй холхон гарвал хөлдөнө шүү. Ээ заяа чинь дэлгэр! гэж уулга алдан хар авдрынхаа цоожийг түлхэн борц гаргаж, нарийн гурил самарч шөл хийж өгөв. Бид хоёр ч бор хамар дээгүүрээ хөлс бурзайтал ууж идлээ. «Хүүхэд их хийдүү байдаг юм» гээд эмэг эх маань байн байн «битүү шөл» хийж өгдөг сөн. Эмээ хар авдрынхаа өмнө бас л нэгийг ухаад суучхав. Хэдэн мөчийн хэртэй ухаж ухаж бас нэг ууттай юм гаргаж ирэв. Ааруул юм уу, боов юм уу гэж бодож байтал ууттай нь барьж:

	— Хүүхдүүд минь байрандаа тоглож бай! гээд өгөв. Барьж үзвэл шагай ажээ. «Энүүгээр хэн тоглодог байсан юм бол доо» хэмээн бодсон авч сургуулийн галч өвгөний хэдийний ярьсныг гэнэт санаж дуугүй өнгөрөв. Түдэлгүй хүйтний эрч нэмж тал нутагт ташуур алдам жаварлах болов. Хүйтнээс айгаад гэрээсээ холдохыг болио юм уу? Ойрдоо л манай сургуулийн хавиар эмээ үзэгдсэнгүй ээ. Дотуур байранд маань өвчин гарч хөл хорин, биднийг гадагш дотогш явуулах нь бүү хэл, хичээлд ч суулгахыг болиод хэд хонов.

	Бидний хувьд өвдөж хавдах нь байгаагүй болохоор эмээгийн өгсөн шагайгаар сум шүүрч таалцаж, дөрвөн бэрх хаяж өдөржин тоглодог байв.

	Гэтэл удалгүй хорио тавьж, тэр үеэр аав маань хөдөөгөөс намайг эргэж ирэв. Эмэг эхийн явуулсан шидтэй шар тосоо Зана эмээдээ «цайндаа хийж ууг» гэж өгөхөөр нэгэн орой очив. Хөөрхий эмээ үстэй дээлээр хучин орондоо хэвтэж байлаа. Хөндий гэрт гал хөс түлээгүй тул ёстой л чөтгөр тогтох аргагүй ажээ.

	— Та яагаа вэ, гэсэнд дээлийн дороос тасалданги дуугаар, 

	— Хүү юу? Бие базаахгүй. Түлшинд явж чаддаггүй. Хураасан аргал хорголоо өчигдөр дуусав гэж хэллээ.

	— Эмээ! Балжин гуайнхаас би гуйгаад ирье гэсэнд:

	— Юу хийх вэ хүү минь. Би ганц тайрдас зээлье гэж өчигдөр гуйж орсонд «Нэг насаараа гударч гударч бас ханаагүй. Түлшээ бэлдүүлэх нь дутуу бий» гээд түлхэх шахам хөөж гаргалаа. Хүү минь хэрэггүй гээд хоолой нь зангирч дуугүй болов. Би гадагш гарлаа. Тэнгэрт одод хүйтэн жаварт зүлгүүлсэн мэт гялалзаж, Балжины оосор бүчгүй цагаан өргөөний тооноор уур савсаж, яндангаар нь модны оч улсхийж байв. Саравчаар дүүрэн хуурай тайрдас бараалж байв.

	«Гуйгаад өгдөггүй юмыг чинь...» гээд би сэм гэтэн очиж тайрдас аваад эргэтэл дээрээс том гар сарвайтал шүүрч газраас хөндийлөв. Харвал Балжин ажээ. Би ухасхийсэн боловч түүний бахь мэт бахим хар гараас гарч чадсангүй. Балжин тайрдсаа булаан авч саравч руугаа шидээд:

	— Зана чавганцынхаар үзэгдээд байдаг тэнэмэл хөх гөлгийг харахгүй юу гээд хоёр хацрыг минь ээлжлэн тас тасхийтэл алгадав. Хацраас атга мах аваад хаясан мэт хорсож, мэдээ алдсан ч хацраа сайртай бор гарынхаа араар шудран арчаад шүд зууж хорондоо л нулимс унагалгүй зайлж амжив. Эмээгийнд эгэн орвол:

	— Гадаа цаадуул чинь том том дуугараад байх шиг, мод ч гэх шиг юу л болж байна даа хүү минь гэв.

	— Эмээ би авах гэсэн чинь... гэхэд

	— Иш хүү минь! Мөн томоогүй байна даа. Тэгж буяндаа бузар оруулж болдоггүй юм. Эмээ нь болно оо гайгүй... гэж уужуухан сэтгэлээр хэлж толгойг илэхэд хурж тогтсон нулимс минь эрхгүй дусалж билээ.

	— Хүү минь! Энэ төвд мужаан хийж байсан хүү минь тэр жил цэрэгт татагдаад дайн дажны хөлөөс... Эсэн мэнд байсан бол би юунд... гэж тасалданги дорой дуугаар Зана эмээ хэлээд орондоо мэгшив. Чингэхэд «Энэ муу Зана чавганц ганц сайхан хүүтэй байсан юм» гэж сургуулийн галч өвгөний хэдийний ярьсныг би ахин нэг санаж билээ.

	1966

	
ШӨНИЙН ГАЛ

	Хонин сүрэг өргөн талд бэлчээрлэн идээшлэх нь сул асгасан сувд мэт цайран харагдах ажээ. Талын хөрсийг хөдөлгөн алгуурхнаа урагшилж байгаа эл их сүргийн зүүн захыг хумин гал зээрд зүсмийн морьтой эр шогшуулна.

	Түүний нэр Самдан. Тэр, өнгө гандмал хүрэн торгон тэрлэгээ сугалдаргалан, цагаан цууямбуу цамцыг ил гаргаж баруун талын дөрөөг чанга жийн, эмээлдээ хазгайхан суужээ. Даахин балчир насандаа салхин цэцгээр хүнд өвчилсний улмаас түүний царай ов тов цоохортой. Самданы хүрлэгэр хүрэн царайд цоохор нь сүр дорви нэмэх мэт харагддаг билээ.

	«... Миний тууж яваа хэдэн хонины тарга тэвээрэг энэ жилдээ овоо шүү. Хонь бүрийн тарга сайн бол түрийвчинд хийх юм ч бас л овоо хэдэн тоотой болох сон доо. Түрийвчинд хийдэг маань олон болбол... За байз чадвал маргааш Баян-Өндөр орвол зүгээр юм сан...» гэж Самдан бодож явах ажээ. Хонин сүргийн баруун сэжүүрийг Должин тууна. Должин онгомол бор даавуун дээл өмсөж, урт хар гэзгийг ганцаар сүлжин, үзүүрт нь сувдан даруулгыг хийж, ногоон дурдан бүснээ хавчуулжээ. Должингийн хөрслөг бор царайд зохисон хурц хар нүд, монхордуухан хамрыг ажихад идэрхэн залуу насандаа эхнэргүй залуусын тэнүүлч харцыг нэг бус удаа соронздон татаж байснаас гарцаагүй дэг ээ гэж бодмоор. Суран жолоо атгасан бор гар нь эр хүнийх шиг хэв алдан эвдэрсэн ажээ.

	«... Тууврын замд мөн ч мундахгүй олон жил гэлдэрлээ дээ. Тэгсэн хэр олж долсон маань биед наалдсанаар нэг л бага шиг, аманд ч үгүй хамарт ч үгүй арилчих юм. Одоо хэр л отор нүүдлийн байдалтай. Муу хүү минь сургуулийн хаалга татах болоход манайх гэдэг айл суурин суух л болно доо...» гэж Должин бодож явна.

	Хонины дунд хэсгийг Цолмон хүү урагшлуулна. Цолмон энэ жил долоон настай, төрийн хар хүний гэх тав гэзэгтэй. Гэзэгний үзүүрт нарийн сур сүлжиж ар тийш нь хаяжээ.

	«... Аав Баян-Өндөр яваад надад баавгайтай чихэр авчирч өгнө гэсэн. Аавыг төв явбал би хонь эргүүлэнгээ бор халзан иргийг уургална. Шилбүүрээ өчигдрийнх шиг арай чиргүүлчихгүй байгаа даа...» гэж бодож явна. Нэгэн халуун бүлийн гурав ийнхүү өөр өөрийг бодолхийлж, сүргийн дэргэд явсны маргааш шөнө дүлийн цаг сан билээ.

	Тэнгэр нүргэлэн дуугарсанд газар хагарах мэт болов. Нүд анивчихын төдий өнгөрөхөд зурвас цагаан цахилгаан гялалзаж, хоттой хоньд нэлдээ цагааран харагдсанаа дундаасаа бут үсрэн ярагдав. Нэгэн хэмээр тасралтгүйеэ шаагих хүйтэн бороонд голдоо нэвтэртэл шавшуулан сүргийн дэргэд хоолойгоо сөөтөл хашхиран зогсоо Должин, унасан хэд хэдэн мануухайг сэргээн босголоо. Хонины нөгөө захад Цолмон цангинаа дуугаар гүүглэн зогссоноо эхийн дэргэд гүйн ирж:

	— Ээж ээ! Тээр тэнд хүн хашхирах шиг боллоо. Аав уу даа... гэж хэлснээ нойтон газарт чих наан чагнав.

	Чингэтэл дуу дуугаа аван майлалдсаар хэсэг хонь тасраад явчих шиг болов.

	— Миний хүү! хашхираад хониныхоо наад захад зогсож байгаарай! гэж хэлээд, — Чаая! хаая! Хүүе! гэж хашхирсаар Должин, борооны усыг нүцгэн хөлөөрөө шал пал туулан бут сондуулд бүдчин гүйв. «... Олон хонь алдвал наанадаж хар толгойтой холбоотой, цаанадаж улс олны их хөрөнгө...» гэж үглэн явтал өмнө нь хоёр хэсэг хонь уруудна. Хүүгийн цангинаа дуун нэгэн үе сонстож, нэгэн үе тэнгэрийн дуун, борооны шаагиан хоёрт нам дарагдсаар байв. Шилбүүрийн сур тас няс буулган, уруудсан хоньдыг туун сүрэгтээ нийлүүлтэл майхны амаар гал улсхийх шиг боллоо.

	— Миний хүү! Цолмон! Чи хаа байна аа? хэмээн дуудтал майхан дотроос, 

	— Би. б. би... гэх сонстов. Очиж лавлавал, аавдаа дохио өгөх гэж Цолмон шатаж буй цуцлыг хэд хэдэнтээ авч гүйж гарчээ. Тэр хайрцаг саваа онгиччихсон

	— Э-э-эн-энэ, мо-мод ч-чи-чинь га-ад-аа га-гар-аааад-л ун-ун-тар-чих юу-у-юм. Хо-хор-ший (керосин) ол-д-дох-гүй ю-у-юм. Ээ-ээжээ! гэв.

	— Юу ч дуулдахгүй байх чив. Аав чинь биш ээ, биш! Аав чинь... миний хөө! Гал ч унтарчихаа шив дээ... гэж Должин хэлэв.

	«Миний муу хүү! хүн гэсэндээ дандаа л аавыгаа гэдэг юм шүү дээ. Тэр нь, одоо хаа... Хүү минь өчигдөр оройхон хонь уургалж шилбүүр чиргүүлээд алганы амт үзэж байсан юмсан»... гэж бодон Должин хүүгээ нэгэнтээ үнсээд, 

	— Миний хүү! Гараад яах вэ. Наад бээрчихсэн эрүү амаа хар! Ээж нь хоршийноо асаагаад гаръя! гээд хүүгээ азарган үстэй дээлд хучив. Чингээд Должин хайрцгийн ёроолоос керосиноо олон, хүүгийн гараас авсан дэнлүүндээ хийж асаагаад гарав.

	Аадрын ус, тэр гэрлийг унтрааж амжсангүй ээ! Унтрааж ч яахан чадах билээ. Тэр бол гэнэн хүүгийн үер борооноо үл бөхөх сэтгэлийн гал мөнөөс ч болсон байж мэдэх юм даа...

	Чухам энэхэн үес Баян-Өндөр сумын төвийн зүүн урд дүүрэгт зургаан ханатын үүд нээгдэхийн зуурт галын гэрэл бас л харанхуйг зуран гялсхийв. Үүд хаагдахын сацуу тэрхүү гэрэл түнэр харанхуй, асгарах бороо хоёрт уусан шингэсэн мэт ул мөргүй замхарлаа. 

	— Үгүй мөн айхавтар устай бороо байна шүү гэж хормойны усыг сэгсэрсээр нэгэн хүний орж очиход, 

	— Их орж байна уу? гэж зургаан ханатын дотор сөн тойрон суугаа хэдэн хүн зэрэг шахам өгүүлэв. Тэдний дунд Должингийн угааж өгсөн цамцыг ил гарган сугалдаргалсан Самдан, орж ирсэн залуу өөд харан ам нээж:

	— Их орж байна? Манай хоёр ч тэр зэргийн бороонд хэзээнээс дажгүй байж сурсан юм. Ер нь юманд чинь тэргүүлэгч гэж заавал байдаг биз дээ. Тэгэхээр тууврын замд тоос хөдөлгөж яваа чинь Са-хүүгийн л зөв толгойлж яваагийн хүч шүү дээ. Тийм үү ээ... гэснээ ха ха ха гэж агдганан инээж өмнөх нэгэн хундагатай архийг ам руугаа хөнтрөв.

	— Үнээн, үнэн, Манай Самдан ч аргагүй л нэг зайтай аавын хүү шүү! гэж нэг нь тэндээс дөвийлгөхөд, 

	— Зай май ч яамай! Энэ муу цоохор толгой цаасан малгай өмсөхөө хэдийнээ өнгөрсөн. За хө, Билэгтээ чи! Ах нарынхаа дундын хөрөнгөнөөс аваад худалдагчийн гэр лүү ахиад нэг шогшино байгаа! Хүний бага гүйж, шувууны бага жиргэдэг гэсэн үг байдаг биз дээ! гэхэд түрүүний орж ирсэн залуу эгэн одож, наргиан даргиан хэвээр үргэлжлэв.

	— За одоо Самдан даагаа нэхэх бил үү? гэж нэгний өгүүлэхэд, 

	— Тийм ч тийм ээ! Аавын хүүгийн аз нь хаячхаагүй бол арай ч Цоодол бандид «нэрлэхгүй» хаяулчхаж, хөгөө тарьж хөгнөө чирэхгүй байгаа даа. Гэвч яаж мэдэх вэ. Аз л... гээд Самдан таван хуруугаа тагшив. Чингээд хоёулаа уянгалуулан дэмбээдэж гарлаа. Эдний хуруун дээр таван хос нүдний харц тусна.

	 

	Дэмбээнд сайн уу? дүү минь.

	Дэгээ ёс алга аа хө

	Дэлгэр арав дундаа хө

	Хоосон бооёо миний хө

	Холбоо хоёр чиний хө... 

	 

	гээд л Самдан таван хуруугаа суялзуулж эхлэв.

	Түдэлгүй өөдөөс халз харж суусан эр, «наймын найзаар цацлаа» гэж хашхирахад Самданы дотор пал хийж, хийлсэн мэт пөмбийж байсан тэр түрийвч хий нь гарсан мэт шалчийснаа санан, өөрийн эрхгүй өврөө нэг дарж үзжээ.

	Самданы өвөр Должингийн хөдөө хөхөрч, гадаа гандаж явсны хөлс шим, хүү Цолмоны өмсөж зүүх хувцас хунар, тоглож наадах тоглоом, амтлах чихэр жимс тэргүүтэн цөм багтаж асан билээ. Тиймээс ч Самданы өвөрдөх түрийвч яз тавим байсан биз. Харин түүний нарийн ширийнийг Цолмон хүү хэрхэн мэдэх билээ дээ.

	— Чихэр өгөөч дээ, ээж ээ?

	— Ээж нь чихрээ дуусчихсан. Хамгийн сүүлчийн чихрээ өглөөгүүр чамд өгөөгүй юу.

	— Ээж ээ! Аав яагаад ирсэнгүй вэ?

	— Өчигдөр бороо ус ихтэй байлаа шүү дээ?

	— Тэгвэл өнөөдөр яагаад ирэхгүй байна вэ?

	— Аав нь ажил төрөл ихтэй яваа. Нөгөөдөр ирнэ. Ирэхлээр нь миний хүү чихэр зөндөө идээрэй. (Энэ үгийг хэлэхдээ Должин, Самданыг нэг ингэж явахлаараа гурав хоногоос нааш ирдэггүйг нь санасан хэрэг байжээ).

	Эх хүү хоёрын тийн ярилцаж байх зуур морин төвөргөөн сонсогдов. Цолмон гүйж гарснаа «Ээ ээ гял-ай! гя-лай! Аа... аа-ваа ир-лээ» гээд дороо дэвхцэв.

	— Аав чинь мөн гэж үү! гэж амандаа үглэсээр Должинг гарч ирэхэд Самдан мориныхоо хоёр бөөрнөө гарч алдам савчсаар айсуй... Иш чааваас бас л толгойгоо ганзагалсаар ирж явна... гэж Должин халаглан шогшров. Чингэснээ... «Чи бидэн хоёр арван хэдэн жил тоонот гэрт толгой холболоо. Үргэлж ийм байх чинь тун халгаатай юм. Амьдрал маань хүртэл нэг л дэвжиж чадахгүй. Би ямар алд биеэ торгоор ороолгож, аман дахь шүдээ алтаар бүрье гэж чамд хэлж байгаа биш. Эрхбиш борви бохирохгүй байгаагийн хэрэг юү сэн билээ. Түмний өмнө мөр бүтэн, гэдэс цатгалан явбал гүйцээ. Намайг ч яах вэ цагаанд нь гаргасан. Үгүй ядахдаа ганц хүүгээ бодоход яана аа. Чамайг ингэж л явахад «хөөрхий зайлуул» гэх хүн ч гарна. «Больж» гэх хүн ч таарна. Чиний сэтгэл гэж яачихсан юм бэ...» гэж сарын өмнө учирлаж байгаад л ярьснаа нэхэн санаж

	— Хүн гэхээрээ яах вэ дээ. Хоёр хоноод ирж байна шүү гэж шивгэнэн бас ч урам орж баясан Должингийн сэтгэлд нэгэн агшинд боловч галын гэрэл гялсхийжээ...

	Должинг хонио эргэж тойрохоор гадаа гарахад Хайрхан уулын бэлээр од мэт олон гал гялалзаж байгаа нь тууварчид нутаг сэлгэн нүүдэллэж, шинэ сэрэг газарт буудалласных билээ. Тэдний дундаас өөрийнх нь бор өнгийн майхны үүдэн дэх гал бусдыг бодвол унтрах дөхөө бололтой цогшиж, хаа хааяа цэнхэр дөл сүүмэлзүүлэх ажээ. Майхны баруунтаа хоньд налайтал хотолчихсон нам гүмхэн байлаа. Хоньдын яраглах нь хаа хааяахан сонсогдоно. Должин нэгэнтээ уртаар санаа алдаад эргэж оров. Майхны хойморт Цолмон хүү аавынхаа авчирч өгсөн чихрийг атгаад түрүүлгээ харан түгдийтэл унтжээ. Самдан, тэмээн таваг мэт палигар агаад үсэрхэг хөлөө, баруун талаар дэвссэн гудсан дээр ил гарган, ээзгий буцалгана. Должин хүүгээ сэрээчих вий гэсэн шиг аяархан үнссэнээ Самданы хажууд очиж суулаа. Тэр бүсгүй:

	— Эр хүн бүхний сэтгэл хатуу байдаггүй баймаар юм. Харин манай энэнийх л гэж бул хар чулуунаас өөрцгүй...

	Энэ удаад бол ч бас яах вэ. Хуучнаа бодвол нэгэн хоногийн өмнө ч атугай гэрийн бараа харлаа шүү... гэж ахин шивгэнэнэ. Чухам эл бүсгүй ингэж нэгэн үе гоморхон, нэг үе баярлан байнам. Должингийн сэтгэлд халуун хүйтэн хямран, орчлонгийн хоёр өнгө хосолном. Тэр бээр ч амьдралын хатуу хөтүүд нухлагдахдаа насан туршид нулимс унагаж үзээгүй болов уу гэлтэй. (Амин гол шигээ хайртай ганц дүүгээ ертөнцийн мөнх бусыг үзэхэд дусал ч унагаагүй, мөн ч эрмэг гүдэс хүн шүү гэж нутаг голынхон нь хэлэлцдэг билээ). Должингийн хурц хар нүднээс дусал нулимс унав. Энэ бол чухам л Должингийн зүрхнээ хурж тунасан охь гашуун нулимс болон хальж мэлтэрснийх биз ээ. Бүсгүйн ээдрээт түмэн бодлыг хаман гарч, хэлхээ тасран унах нулимс Самданы үсэрхэг цээж дээр шөнө дөл болтол дусалсаар л байсан ажээ. Дусалхан, ялимгүй хэр нь бул чулууг боловч элээхийн зүй бас бий бөлгөө.

	Цэнхэр нуурын мандал, оройн нарны туяанд ягаан бэдэр татаж, сая живаа гал цацрал гялбалзуулан мэлтийх ажээ. Баруун хөвөөнөө хөл тавин ажиглатал, нуурын цэнгэг уснаа, эргийн зэгс, цонх нь гялбалзсан ягаан барилга тэргүүтэн тодын тод харагдана. Нуурын эрэг дэх барилгын шингэх наран талд суурилуулан тавьсан урт сандалд суугаа цагаан өнгийн дан дээлтэй бүсгүй усан толиноо намирч үзэгдэх авай. Бүсгүй, гэзгээ салаалан сүлжиж энгэр лүүгээ ижилсэх мэт тавьсан нь цагаан дээлнээ өнгө гоц ялгарна. Дөнгөж арван найман настай золгож яваа эл бүсгүй доош харан гэзэгнийхээ үзүүрийг имрэн байх нь усан дунд нэг үе хөвөн яваа ч юм шиг сонин ажээ. Хар бага наснаас сургууль соёлын мөр хөөгөөгүй ч аймгийн төвд ноднинхон гурван сарын түр сургууль хийж сувилагчийн үнэмлэх өвөртөлж билээ. Чингээд энэ сум нэгдлийн эмнэлгийн газарт ажиллажээ. Эмнэлэг орны тоогоор олонгүй ч, сардаа гурав дөрвөөс цөөн хүнтэй байх бас ховор. Эмнүүлж гарсан тэднээс:

	— За охин минь! Хоол ундаар гачигдаж, даарч хөрсөнгүй, өөрийн гэртээ байгаа юм шиг дураараа жаргалтай байлаа шүү. Заяа чинь дэлгэрэг гэж ерөөхөд

	«Би ингэж л хийх ёстой. Ажил минь хэмжээндээ л байгаа хэрэг. Түүнээс илүү гийгүүлсэн юм надад алга» гэж Жавзмаа дотроо үүнийг цэгнэн бодох ажээ. Нуурын мандлыг артуулах хөнгөн сэвшээ салхин бүсгүйн нүүрийг илбэж, гэзгийг нь сэвгэнүүлэв. Бүсгүйн нүүр усан чичгэнээнд булхганан займж байх шиг сонин харагдав.

	— Анх аймгийн төвд очиход төөрмөөр байсан шүү гэж бүсгүйн алсын газарт хөл тавиагүйн эрхээр өгүүлэхэд:

	— Туулын хөндий ч энэ Цэнхэр нуурын хөндий шиг хоёр гурвын дайтай болов уу? Аймгийн хамгийн өндөр барилгаас зургаа долоон давхраар илүү гоёмсог барилга манай хотод зөндөө шүү гэж залуу эр өгүүлэв. Жавзмаагийн дэргэд суугаа залуугийн дух руугаа сэгсийсэн халимаг, богино ханцуйтай задгай захтай, өнгийн судалт цамц, усан толиноо бас л намирч харагдана.

	— Манай сургуулийн оюутны байр энэ! гээд жижиг гэрэл зураг үзүүлэхэд Жавзмаагийн нүдэнд сүүдэр шийн дэлгэц, сэтгүүл сонины хуудаснаас үзсэн орд харш шиг идтэй санагдаж:

	— Хээ! Яасан олон цонхтой юм бэ гэж дуу алдав.

	— Чи аяндаа үзнэ дээ. Би сургуулиа төгсөөд ирнэ. Чамайг аймгийн төвд ажиллуулна. Ганц хоёр жил болоод хотод шилжиж, чамайг хүн эмнэлгийн сургуульд оруулна хэмээн намуухан өгүүлж байгаа залуу, нийслэл хотоос дадлагын ажлаар ирээд хориод хонож байгаа билээ. Дуудлагаар хаа нэг хөдөө явна. Төлөв төвд үзлэг хийнэ. Үдээс хойш төвийн залуустай бөмбөг баахан «нүдэж» байгаад нуурын хөвөөн дэх эмнэлгийн байрын зүг алхана. Тэнд Жавзмаа өвчтөний хоол унд, эм тан бэлтгээд сууж л байна. Оюутан залуу, Жавзмаад «сувилагч» сэтгүүлд гарсан зөвлөмж тусламжийг орчуулан хэлж өгч, эрүүл ахуйн тухай өчнөөн төчнөөнийг л сэнхрүүлнэ. Тийн ярьсаар атал хэдийнээ шөнө дөл болчихсон байдаг байв аа... Жавзмаа, залуугийн хэлсэн ярьсанд цээж дүүрэн баяртай. Цэнхэр нуурын хөвөөний «заяа нь дэлгэрэх» хүний нэгэнд өөрийгөө тооцох ажээ. Үүнийгээ үерхдэг бүсгүйдээ хуучилсан чинь шивнээ яриагаар цааш хүүхнүүдийн чих дэлс дэлссээр төв даяарт түгжээ.

	Цэнхэр нуурын хөвөөний ягаан байшингийн хажуугийн урт сандал дээр Жавзмаа сууж байв. Дэгдэж ирсэн салхинаа нуурын ус давлагаалан хөвөөний нов ногоон зэгс шуурайланхан ганхана. Жавзмаагийн нүүр нуурын уснаа нэгэн үе толиотон харагдсанаа эрэг лүгээ цохих давалгаан дунд төдхөн урсанхан алга болно. Эмчлүүлж сувилуулагчдын өглөөний ундыг өгөөд дотор давчдахад сэрүүцэн, Жавзмаагийн түр гадаалан сууж байгаа нь ажээ. Нуурын мандлаар бидэр татуулан ирэх чийглэг салхин хэнхдэг цээжийг сэвэн сэрүү татна. Хажуугийн нь суудалд сууж байсан хүн сая боссон мэт одоо ч гэсэн суудал нь бүлээнээрээ байгаа юм шиг Жавзмаад санагджээ. Тэр бээр өврөөсөө тэмдэглэлийн жижиг дэвтэр гаргаж үзэв. Дэвтрийн хуудаснаас Базар инээмсэглэж байна. «Чи одоогоос эхлээд тавдугаар ангийн хичээлээс шамдуухан үзнэ шүү. Аймгийн төвд очоод оройн сургуульд ороход амар байхгүй юу, Жавзмаа минь» гэж үсний нь үзүүрээр оролдон нүдээрээ инээвхийлж байсан шигээ л харагджээ. Инээж наадсан, цайлган цагаан зантай болохоор түүний уурлаж уцаарлахыг Жавзмаа ер үзээгүй ээ! Базар зурагт гарсан шигээ дандаа л нүдээрээ инээвхийлж явдаг байжээ.

	Жавзмаагийн харц урьдын адил өмнөдөө гүвийх Сундлаагийн хөтлөөс салсангүй. Тэр л зүгийн тэнгэр хүртэл сайхан, нисэх жигүүртэн ч чөлөөтэй еэ! Тэр хөтлөөр тэрэг чарга гарч ирэх бүрий ойрын үес харуулдсаар Жавзмаагийн нүд чухам л дуран болжээ. Жавзмаагийн дуран хараанд шуудангийн тэрэг тоос татуулан хурдалж айсуй нь өртөв. Жавзмаа сум нэгдлийн холбооны салбарын үүд рүү алхав. Шуудангийн тэрэгтэй өрсөлдөн очтол «ГАЗ-51»-ийн тал тал руу таних танихгүй олон хүн буулаа. Тэдний дунд Базар алга. Нүүр царайд сэвх сэлт тогтсон Жавзмаа, захидал цахилгаан шүүгээд эмнэлгийн зүг урамгүйхэн гэлдэрлээ. Жавзмаагийн дуран нүднээ хэвлий дэх үр нь Базарын төрхөөр биелэн харагдах шиг болж, тэр бээр бүсэн дороо аяархан дарж үзэв. Хэвлий дэх үр нь хөдөлж байв. «Миний муу үрийн эцэг ирэх нь болоогүй л юм байгаа даа! Одоо надад захиа ирмээр» гэж шивгэнээд «ангийн оюутнууд нь үзвэл яасан бичиг муутай юм» гэнэ байх гээд Базарт явуулах захиа бүрийгээ хэд дахин хуулж бичдэгийгээ, хэдийн явуулсан нэгэн захиагаа хоёр цагийн турш бичсэнийгээ хүртэл Жавзмаа бүсгүй санаж явжээ.

	Цахилгаан хонх жингэнэв. Давхар давхрын танхим тасалгаа бүрийн хаалга нээгдэж оюутнууд чихцэлдэн гарч эхлэв. Зүйрлэвэл, усны хаалтыг гэнэтхэн нээхэд урсгал мяндраа нь түрхрэн шуугих адил. Хичээлийн завсарлагаар гуравдугаар давхарт хана түшиж оюутан залуус цугларанхан зогсож тархи сэргээн элдвийг хүүрнэж эхэллээ. Эдний дэргэд илүүр хошуут хар шаахай, шилбэ барьсан оноот саарал өмдтэй, долгио тавиулсан хүрэн халимагтай, нүдээрээ инээвхийлсэн залуу хүрч очив. Түүнийг нэг нь угтаж:

	— Базар аа! Чи чинь захиа занаагаа цагт нь авбал яадаг нөхөр вэ? гэсээр үнгэгдсэн захидлыг оюутны байраас авчирч өгөв.

	«Анагаах ухааны дээд сургуулийн тавдугаар ангийн оюутан Базарт» гэж хаягласан тэр захидал оюутны байрын жижүүрийн ширээн дээр олон хоног хэвтжээ. Орж гарсан хэн боловч эргүүлж тойруулж нэг үзээд л тавина. Чингэсээр гарын хир ис болж, өнцөг булан нь хүртэл сэмэрчээ. Хэрэв ярьдаг сан бол аймгийн төв хүртэл ГАЗ—51-т тээлгэж, ялгагчийн гараар дамжин, тэндээс «ИЛ—18» онгоцонд богцны зай эзэлж, ахиад ялгагчийн гар дамжсан... гээд л урт намтар урсгачих сан. Базар захидлын дугтуйг тоомсоргүйхэн урж, бүсгүй хүний их л хичээнгүйлэн бичсэнийг нөхдөөсөө зайдуухан гарч нүд гүйлгэн уншиж үзэв.

	— Базар аа! Юу болж байна?

	— Бүтсэн бүтсэн. Ах хөөцөлдөж байж намайг хотод үлдээх болсон... Харин Цэцгээг хөдөө хуваарилчхаад байдаг.

	— Гэр бүлийг салган хоёр тийш хөөж болдоггүй гээгүй бил үү?

	— Ямар олон охин хүүхдэд дарагдсан биш. Гачигдал гээд байх юу байх вэ гээд бид хоёрыг Сэлэнгэд цуг яв гэж байдаг. Эсвэл өөрөө хотод үлдээд Цэцгээг хөдөө явуул, ганц хоёр жил хөдөө ажиллуулаад татаж өгч болно гээд байдаг. Ац шалаанд ороод байна аа... гэж ангийн оюутантайгаа сая ярилцсанаа Базар нэхэн санав. Тэр бээр ярвайсхийж:

	— Хариу өгөхгүй байхад шүү, яасан ч бичиж дуусдаггүй захиа гэгч вэ? Иш! Энэ хүүхнүүд гэдэг мөн хачин улс шүү. Хүний үгэнд нялх хүүхэд шиг итгэчхээд... тэгээд бас би хэн билээ гэж бодохгүй. Биеэ чамладаггүйг нь яах вэ гэж шивгэнээд Базар захиаг хумин базаж, хогийн саванд хаясан ажээ.

	 

	1966

	
АЙРГИЙН АМТ

	Эхнэр маань, даллагын хувин тохойндоо углачихсан, гүүн зэл рүү айсуй. Үүн сацуу дэнж дэвээгээр захалж бэлчсэн хэдэн гүүг миний бие «гурий!», «гурий!» хэмээн хурайлан дуудаж хөөж ирэв. Жаран алд зэлэнд минь жараахай олон унага ярайжээ. Тэдний хамгийн наад үзүүрт урд хөлөөрөө газар цавчлан тэмүүлж буй алаг унаганы ногтны гогцооноос барьж, чагтыг мултлав. Түдэлгүй унаганы завжаар цагаан хөөс цахрахуйяа «ивлэлээ» гэж хэлээд би түүнийг татлаа. Унага татан зогсонгоо харахул, сэтгэлийг минь дагах мэт, гүүний сүү хөөсрөн шуугьж, даллагын хувингийн амсар халин алдав. Агшин өнгөрөхийн зуурт ахин үзэхүл, хөөс намжиж саасан сүү сав дундуурхан харагдах ажээ...

	— Би ч яах вэ ээ, чамд орой л дөрвөн хувин сүү барья. Чи харин айргаа бүлэхээ л хичээгээрэй. Өөрийн гараар хийснээ... гээд бай л уу. Хэлсэн амандаа... гэв.

	— Хэлсэн үгэндээ эзэн болно оо, гайгүй. Харин хонио оройхон шиг гаргадаг юм бил үү? Ирэхээр нь хоньтой ноцолдох эвгүй юм уу даа гэж өгүүлсэнд эхнэр маань толгой дохив. Хэд хоногийн өмнө «Дондов ирлээ» гэх яриа манай Уртын голоор тархаж билээ. Дондов энэ голын унаган хүү бөгөөд тэр жил бид нутгаасаа хоёулхнаа сурч байсан юм. Тэгэхдээ бүр, ангийн нэгэн ширээнээ мөр зэрэгцэн сууж, хөдөө гэрээс ирэх ааруул, цагаан тос тэргүүтнээ хувааж ам хөдөлгөдөг байсан юм. Бид хичээлийн танхим, дотуур байр, гал тогооны газар, улаан булангийн үүд, дэлгүүр гуанзны хаалга хаа л бол хаа хамт явдаг байж билээ. Дондовын эхийн бие муу гэснийг сонсож хоёул нэгэн намар сэм оргосон авч Түйн гол гаталж чадалгүй багшид баригдаж ирсэн сэн. Түүнээс хойш «ах дүү хоёр оргодол» гэсэн нэрийг нэг хэсэгтээ зүүж үзсэн сэн. Миний бие, долоодугаар ангиа дүүргэн ар гэрийн гачигдлаар хөдөө гарахад Дондов хотод алба хаадаг ах дээрээ очиж наймдугаар ангид дэвшин суралцахаар явж «салъя гэж салаагүй, амьдралын салаа замын» эрхээр алслан одоцгоож билээ. Түүнээс хойш Дондовыг нутгийн бараа нэг харсан тэр жил нь миний бие тууврын замд гарсан байлаа. Сүүлд дуулахад арван таван жил дотоод гадаадын сургуулиар дамжаад алба хаасан ажээ. «Энэ голд чиний хамгийн дотно хүн хэн хэн бэ?» гэж Дондовоос асуух юм бол эцэг эхийнхээ дараа тоолох хүн нь би гарцаагүй мөн. Тиймээс Дондовын ирснийг дуулснаас хойш эзгүй хойгуур ирвэл яана гэж бодоод унага нь уяатай гүүний бэлчрээс алсалж чадахаа болив. Эхнэр маань ч сааль сүү болоогүй дээлээ өмсөж, үс гэзгээ сүлжээд л ширдгээ байн байн туужуудаад л Дондов найзыг минь угтахад зэхсээр байлаа. Гүүгээ сааж дуусаад гэртээ ортол нохой хуцав. Би ширдэгтээ өвдөг хүргэлгүй гарлаа.

	— Яав? Ирэв үү? гэж эхнэрийнхээ асуухад:

	— Энэ муу улиан бас л хий хуцсан байхгүй юу? гэв.

	— Чи надтай танилцаж байхдаа лав ингэж харуулдаагүй шүү Лувсаан! гэж эхнэрийнхээ хошигноход «нээрээ ч тийм байх шүү» гэж бодсон хэр 

	— Тэр ч яах вэ. Улирч өнгөрсөн явдал. Чи айргийн шаазан хул гаргав уу хө гэж асуулаа.

	— Энэ! гээд цэцгэн хээтэй том шаазанг авдар дээрээс авч харуулав. Манай хөдөө гэрээс борвитой айраг ирэхэд Дондов ийм хэрийн хулаар, нэг амьсгаагаар гурав татчихаад давчгүй сууж байдаг сан. Айраг гэхээр л арааны нь шүлс асгардаг сан даа. Сүүдэр шийн дэлгэцнээ айраг аягалж байгааг үзэж суугаад:

	Лувсаан! Аа, яа аа! Нэг уух юм сан. Мөн догь оо! гээд шүлсээ залгидаг сан гэж би бодов. Хонио тэнгэр харуулж махыг сэврээсний маргааш үүр тэмдгэрэв үү гэхийн алдад миний бие, шүлэг нойрноос сэрэв. Чагнахул: хөхүүртэй айраг шижигнэн байлаа. Босож дээжлээд амсвал амт нь чихэр бурам гэсэн үг.

	Уруул хүргэхэд чимчигнүүлж, хоёр балгахад хамраар сэнхийж байв. «Ийм амттай айргийг манай голоос ховор л олох байх шүү» гэж өчигдөрхөн хэн нэгний хэлсэн надад санагдав. Сум нэгдлийн төв рүү зөөж байгаа айлуудын айраг гүүний сүүгээр сүлсэн. Уртын голын ус л гэсэн үг. Айраг тушаах төлөвлөгөөг давуулна гээд хярамлаад байхаар аргагүй шүү дээ...

	Нар ханын элэг рүү буухын үес Уртын голын эхнээс ирсэн залуугаас, 

	— Танай саахалтын Мишиг гуайн Дондов манай руу ирэх гэж байна уу гэж асуухад, 

	— Өнөөдөр төв явсан шүү. Оройдоо дайрч ирэх байлгүй дээ... гэв.

	— Төв орж нэгдлийн нярваас хоёр ч баримт авах гээд зав зай гарахгүй байгаа юм сан. Тэгвэл би төв ороод орой Дондовтой хамт ирье. Чи гар султай шүү. Хөхүүртэй айраг битгий суллачхаж үзээрэй гэж эхнэртээ захиад мордлоо би.

	«... Ахан дүүгийн холбоотой, алаг бөөрний сүлбээтэй мэт байсан ч бас болоогүй ээ. Дондовын бичсэн захиаг хоёул засаж байгаад л долоогийн б-гийн Д-д өгч холбоочин болж явсан сан. Тэгэхэд би заавал нутгаасаа гэрлэнэ. Харж л байгаарай чи! гээд л зүтгэдэг сэн. Одоо нэг асууя даа. Мань эр лав өдийд гэрлээ дээ. Хаанах нутгийн хүргэн болоо бол доо золиг чинь...» гэхчлэн зам зуураа элдвийг бодон хатируулсаар сум нэгдлийн төвийн барааг харлаа. Нэгдлийн гуанзны өмнөх шонгийн дэргэд дөрөө мулталтал Дондов хоёр ч хүнтэй цуг явж байв. Охорхон хүрээтэй цэнхэр эсгий малгай духдуулсхийн өмсөж, хүрэн тэрлэгт ногоон бүс жавхайтал ороожээ. «Дондов маань эцгийгээ дуурайсан нүд дүүрэн эр болж шүү» гэж уржигдархан ярилцаж байсны үнэнийг гайхаж «Ханхар эр болж шүү. Бид хоёр үргэлж л хайнцдаг сан. Одоо ч барилдвал намайг тэсгээхгүй байх шүү золиг чинь...» гэж бодон

	— Сайн байна уу? Дондов оо! гэсээр би ч гар сунган очлоо.

	Үг цөм л зэрэгцэн гарах гэж хоолой дээр шахалдаад байх шиг. Тулгамдсанаас амьсгаа дээр гарч, хэлэх үг нэг л олдож өгөхгүй байв...

	— Чи удах уу даа Дондов оо! гэж асуухад минь:

	— Одоо аймаг руу буцаж явна аа! гэснээ Дондов хамт яваа улстаа хандан:

	— Нэгдлийн даргынхаар ороод айргийг нь амтлаад гардаг юм уу! Их хурлаар хотод бид танилцсан юм сан гэж билээ.

	 

	1967

	
ҮНЭГ

	«... Чадраа овоо залуу байх нь ээ дээ. Оролдлого чармайлт сайн гэдэг нь лавтай даг. «Ирээдүйтэй залуу» гэж багш нар нь цаг үргэлж магтацгаана. Бас манай нөхөд ч «зүгээр залуу» гэж ярих юм. «Сургууль төгсөх боллоо...» гэж өөрөө өдөр болгон л орж ирэх юм. Яая даа яая... байз уу...» гэж Очир тасалгаандаа ганцаар бодол болон сууж байж. 

	... Энэ залууг авч ажиллуулъя гээд дээш асуудал тавьж болох нь ч болох л юм. Тэглээ гэхэд учир явдал их байна аа. Чадраа гэдэг чинь уржнан зарим багштайгаа ам мурийснаас сургуулиасаа нэгэн жил хөөгдөн гарч ажил хийсэн гэсэн шүү дээ. Тэгэхээр сахилга батаар дульхан нөхрийг хөөцөлдөж авав. Ямар учиртай юм гэж миний тухай яриа гарч болзошгүй. Сүүлд нь элдэв хэрэг түвэг гаргавал «Таны л хөөцөлдөж авсан хүн» гэж надад сэтэр зүүлгэх болно. Больдог ч юм уу! байз уу... Тэгэхээр баахан хүнтэй түнжин хагарч өс хонзонтой болж ч юун магад...» гэж үргэлжлэн бодолд автаж, унадаг дугуйн хэлбэр бүхий нүдний зузаан хар хүрээт шилээ байн байн авч мөн чиг хийж суужээ. Энэхэн үес хаалга тогшин Чадраа орж ирлээ. Очир малилзтал инээж:

	— За шалгалт амжилттай биз дээ. Бид чамайг дэмжинэ. Чи ч манайд хэд хэдэн удаа дадлага хийсэн хүн.

	Тийм болохоор бид чамайг авах гэж ярилцаж байгаа. Харин бид толгой даан асуудлыг шийдчихэж чаддаггүй шүү дээ. Чи юу эс андах вэ гэж. Боловсон хүчин гэж нэг даваа бий. Тэрний саналыг бид бас харгалзах ёстой. Тийм биз дээ. Чи ч тэнд очиж учир явдал, сонирхлоо ярь! Би ч сайн ярина, гайгүй! гэж яриад далан дээр нь алгаа, илбэх мэт аяархан тавьсан ажээ. Оюутан Чадраа ч «Иш! Энэ Очир гуай мөн ч эелдэг сайн хүн байна даа. Ийм хүний халамж зааврын дор ажиллаад үзэхэд ч яах вэ!» гэж бодсоор Очирын тасалгаанаас гарчээ. Очир, хаалга хавхийтэл хааж хүрэн цэмбэн бүтээлэгт ширээнээ эгэн сууснаа утсан харилцуураа авав.

	Чингэснээ:

	— Би Очир оо! Танд нэг зүйлийг ярья. Энэ жил сургууль төгсөх Чадраа гэгч залууг авч ажиллуулъя гэж манайхан шалаад болдоггүй ээ. Сонсвол сахилга батаар хаашаа ч юм бэ? Явдал учир байгаа л бололтой. Та нар боловсон хүчнийхээ шугамаар захирал дарга нараас лавлаж мэдээч дээ гэж ярив. Үд хэвийхийн үес Очирын тасалгааны утас дахин дуугарлаа. Очир утсаа авангаа сурсан заншлаараа:

	— Та хэнтэй ярих вэ! гэж асууснаа, — Би Очир оо! За та ярив уу? гэв. «Би ярилаа. Уржнан багш нартайгаа зүй бус марган харьцсанаас сургуулиас хөөгдөж нэгэн жилийн дотор завсардсанаа ажил дээрээ харуулж чадсан учраас эргэж сургуульдаа орсон юм байна. Мэдлэг чадвараар зүгээр л юм гэнэ» гэж утсаар ярихыг сонссон Очир:

	— Аа!... Би дам сонссон юм. Үнэн байж. Хөөгдсөн гэдгийг сэжиглээд л ямар сайндаа би танд дуулгаж байх вэ. Та саяын ярьснаа яг хэнээс сонсов. Манай утас эвдэрчих гээд байна уу даа. Сайн дуулдаж өгөхгүй байх чинь! Та үүнийг яг хэнээс дуулав. Аа... Тэгвэл болих уу даа. Бид ч ярьсан юм л даа гэж сулхан дуугарч утсаа тавив. 

	Маргааш өглөөгүүр «одоо ч авах болоо биз» гэсэн шиг инээмсэглэсээр Чадраа орж ирлээ.

	— За Чадраа минь! Чамайг авъя гэж бид тун их хөөцөлдлөө. Боловсон хүчин танай захирал дарга нартай ярьжээ. Ц гэдэг чинь танай орлогч захирал уу? (Чадраа толгой дохив) Сургуулиас хөөгдөж байсан иймээ тийм ээ гэж тэр нөхөр чинь боловсон хүчинд хэлжээ. Ээ үгүй байх, тун томоотой хүү шүү гэж би боловсон хүчиндээ хэлж ядлаа. Одоо яая гэх вэ дээ. Чи уул нь манайд тун хэрэгтэй хүн сэн. Хаа ч очлоо гэсэн бидэнтэй байнга харьцаатай байна шүү. Чадраа минь! Яваандаа бид чамайг татаж авна аа хө, гэж Очир хэлэв. Оюутан Чадраа тасалгаанаас хөлөө зөөж ядан гарахдаа «...хөөрхий Очир гуай миний төлөөнөөс тун их хөөцөлдлөө дөө. Би боловсон хүчинд нь «хөөгдөж байсан» гэдгээ нуугаагүй. Нуугаад ч яах юм. Миний биеийн байцаал дээр ч тодорхой бий шүү дээ. Миний байдлыг сайн мэдэх байж Ц багш л замд садаа хийх үг хэлсэн байж таарах нь ээ...» гэж боджээ. Үүнээс хойш анхны цас гурвантаа цайрахад Очир гуайн ингэж загнасан нарийн учрыг Чадраа мэдээгүй л, ивээлийг нь хүртэж татуулаагүй л явжээ... хэмээснийг сонсоход тэр жил гарсан нэгэн явдал эрхгүй сэтгэлд ургасан юм. Нэгэн өдөр манай хоёр нохой дэрсэн дундаас боссон үнэгийг хөлийн хурдаар хөөв. Тэднийг нэгэнтээ онь холбон жирийсээр нэхэн гүйцүүт л үнэг сүүлээ ганц шарвах шиг болов. Тэрхүү хашир, нохсыг минь мөргөлдүүлж хэдийнээ амжжээ. Ан агнах дадал мөхөс, гөлгөн нохос болохоор арга ч үгүй юм биз ээ. Түүнээс болж нохос маань бие биедээ уурсаж хамхилцсаар хоцров. Тэрхэн зуурт, зальт шар огтхон ч гэм зэмгүй мэт бараа чиггүй арилсан байж билээ.

	 

	1967

	
ХОТЫН ЗАХ

	Манайх хотын хойд захад зусаж байлаа. Тэндээс хотын төв дүүрэгт орж ирэх гэвээс унаа унаш тэр болгон олддоггүй билээ. Унаатай золгох хамгийн сайн найдвар нь долоодугаар буудал хүртэл алхаж, шугамын автобуснаа суух юм. Харин сэлүүн зэлүүд газар болохоор манай хавь орчноор хувийн дугаар бүхий өнгө өнгийн тэрэг л олонтоо цахилж үзэгддэг юм. Маргааш өглөө эрт, оюутны ширээний ард таван жил тохой залган суусан ангийн найзаа хилийн чанад үдэхийн учир би хот явах унаа хайж байсан юм сан. Тэр сацуу дэлийг нь зассан хүлэг шиг дэгжин цэнхэр тэрэг гурван мод хэрийн зайтай газар зогсож харагдав. «Тэргэнд чинь суугаад хот орвол болох сон болов уу?» гэж гуйхаар шийдэн очихул жүжгийн тайзнаа тоглох гэж зориуд тавьсан хиймэл мэт дээд уруул эмжсэн ширвээ хар сахалтай зүс таних Чойдог гэгч нөхөр байлаа. Оюутан ахуйдаа би Чойдогтой нэгэн гудамжнаа сууж, өдөрт хэдэнтээ тааралддагаас «танилцаагүй танил» байж, мэнд устай зөрдөг болсон юм. Тэгэхэд би гудамжныхаа улсын ярианаас түүний хаа ажилтайг сонсож мэджээ. Чойдогийн цэнхэр тэрэг нүүр нүдэнд туяа тусам гялалзах нь эзнийхээ ариг гамчийг эрхгүй илтгэх ажээ. Дөчийн босгонд тулсан Чойдогийг «биеэ аятайхан авч явдаг хүн» гэж зарим хүүхний шивэр авир ярилцахыг сонссон бөгөөд гучийн даваанаас хол хэтрээгүй хэмээн итгэгсэд тэдний дунд өдгөө ч лав бий дэг ээ гэж би санасаар явдаг билээ.

	— Хотод түргэн очих ажилтай юм сан. Та явах болж байгаа бол тэргэнд чинь суугаад дөхөх сөн гэж миний хэлэхэд Чойдог «ямар гэгч гайхал ирэв дээ» гэсэн шиг зэрвэс харснаа, 

	— Явах болоогүй ээ! Тэрэг засвартай гэж сулхан дуугарав. Ахиулан ажигласан ч юм уу бүү мэд, намайг буцаад эргэхийн сацуу:

	— Сүрэн үү дээ! Чи чинь хаа хүрч явна вэ? гээд Чойдог босон харайлаа шүү. Би ч хариуд нь:

	— Өө Чойдог гуай байсан юм уу? Орчлонд адил улс аль байхыг тэр гэх вэ дээ. Таныг биш юм болов уу гэж би бодлоо шүү! гэв.

	— Сүрэн ээ! Садитесь пожалуйста! (суу л даа) Юм ид! За чи чинь багшилж байгаа гэсэн биз дээ хө гэж найр тавив. Би ч толгой дохилоо. Харвал цэнхэр тэрэгний цаана суугаа хорь дөнгөж гарч яваа болов уу гэмээр цагаан бүсгүй, үдэшлэг цэнгэлийн хүрээлэнд очих гэсэн мэт гадсан өсгийт цагаан шаахай, бие бэлхүүс барьсан дан дээл өмсөж, нүүрэндээ энгэсэг, уруул хацартаа ягаан будаг тавьжээ. Нүдний хар шилний цаанаас бүсгүйн харц над дээр хаа нэг тусах ажээ. Чойдог лааз ханзалж, лац ховхолсоор байлаа. Жимсний архи өгөхөд бүсгүй хоёр удаа балгаснаа ярвайсхийн толгой сэгсрэв. Би оюутны ширээний араас босоод удаагүйг хэлэх үү? Архи дарсны охь гашуун амтанд шимтэн дасаагүйг хэлэх үү! Арай л гэж цагаан архи аягыг шимэв.

	— Сүрэн! Чи өндөлзөөд тун яараад байх чив. Гайгүй нэг л хөдөлбөл дороо гэж мэд! гэж Чойдогийн тайвшруулан хэлэхэд:

	— Яарч байна. Хотын төв дүүрэгт түргэн очих хэрэгтэйгээ түрүүн танд эс хэлсэн бус уу? гэсэнд

	— Удахгүй хөдөлнө өө хөө! Нэг л урагшилбал миний цэнхэр ч шувуу л гэсэн үг гэв. 

	Бүсгүйн царай ягаарч, чих нь час улаан болжээ. Архинаа халсан хүүхэн нүдний шилээ авч хойш тавив. Харин хар шилний цаана урьд үзсэн нүд нуугдаж байж гэм. Ээ дээ орчлонгийн хар бараан хөшиг цаанаа элдвийг хаацайлан нуух увдистай ажээ. Тэр бүхнийг яран үзэхүл янз янзын нуугдмал түмний нүднээ дэлгэгдэн илрэх сэн биз ээ.

	Миний бие ноднин аравдугаар анги төгсөгчдийг дээд сургуульд элсүүлэх ажлаар Өвөрхангай аймагт явж байсан юм. Тэгэхэд эл бүсгүйтэй хамт нэгэн онгоцноо явж бидээ. Онгоцноо сайх бүсгүй, хүүхэд, цэргийн дүрэмт хувцаст нөхрийнхөө хамт байж билээ.

	— Идэх үү? Уух уу? гэж нөхөр нь шалгаан бүсгүйг хүүхдээсээ илүү халамжлан ариглаж, танилцаад удаагүй хос мэт их л янаг ялдам байсан юм. Бүсгүй, зурмал юм шиг жирвэгэр хар хөмсгөө хөдөлгөн:

	— Одоо дөхөж байна уу? Яасан ч явж барагддаггүй газар вэ? гэж нөхөр лүүгээ ярвайсхийн харсан юм. Тэгэхэд уртлаг сормуус нь дэлгэгдэх мэт сэрвийж, баруун нүдний нь дээд зовхиноо хүрэн мэнгэ толборон харагдаж билээ. Тэрхүү содон мэнгэ, нүдний харц хоёроор миний бие бүсгүйг таньжээ. Бүсгүй нүдээ талимааруулж, ширгэн дээр товших маяг үзүүлэн өлмийгөө хөдөлгөнө. Хөнгөн хөгжмийн шагшуур ая, гялалзсан зандан шал л эрхгүй үгүйлэгдэж байгаа бололтой. «Чихдүүлж» алдан шахаж шавдуулан байж ахиад хоёр аяга уусны дараа миний толгой мансуурч, нүүр чинэрэн, ухархайн судас хүчтэйеэ лугшиж эхлэв.

	— Та нар явах болоогүй бол би замаар гэлдэрч автобусанд сууя даа. За баяртай гээд бостол

	— Яалаа гэж Сүрэн ээ! Одоохон, одоохон... гээд Чойдог хормойноос татаж суулгалаа.

	— Энэнээс чинь урьд ах нь гурван тэрэг сольсон толгой доо. Хэн л цалин олж, долсон мөнгөө зөв зарж чадвал хөл дүүжлэх юм авч болно шүү дээ. Би тэрэг барих хүн. Чи л балга! гээд архи хундагалж Чойдог ахин надад барив.

	Чингэснээ:

	— Хувийн тэрэг, гарлагатай ч орлоготой ч...«Бензин, запас» гэж үрж бардаггүй, олж дуусдаггүй юм бий. Тэгтэл хөдөө гадаанаас идэш хоол аваад ирнэ. Мөн ч ойр зуурт хүн амьтныг дөхүүлээд өгнө. Яривал ч юм бий... Ингээд явж ч болно... Бас ч догь шүү... гээд хүүхэнд нүд ирмэснээ цэнхэр тэрэг өөдөө харав. Чойдогийн цэнхэр тэрэг нүдэнд минь хоёр харагдаж эхлэв.

	— Сүрэн минь чи! Надад энэ жил тус болно шүү. Ты понимаешь! (Чи ойлгож байна уу! ) Миний нэг баруун гарын найз гадаадад сургуульд явна. Шалгалтыг нь чи л авна байх. Түүнийг чи л даана шүү хө. Чамд үүнийг хэлье гээд бүр халж цөхөж явсан юм. Өнөөдөр ямар сайны ерөөлөөр энд учрав аа! гээд маг маг инээж шахан суунгаа, мөрийг минь алгадав.

	— Чойдог ч, Чой-дог ч хариутай л хүн дээ. Унаа ун-аа яаралтай хэрэг болоход ганц га-нц утасдаад л гүйцээ! гэж бүсгүй үгээ таслан ярина. Бүсгүйн эх эцэсгүй яриаг сонсоход цагийн өмнө түүний гэрээсээ гарсан нүднээ тодрох шиг болно.

	«... Өнөөдөр бас л цугла гэж. Өдөр болгон шахам цуглах гэж яршигтай юм. Очихгүй бол бас л маргааш үг хэл татална даа. Эвлэлийн үүрийн хуралд явж үзэхээс яах вэ гэж бүсгүйг дургүйцэнгүй хэлэхэд, 

	— Яв аа хө яв! Цаг чинь болчихно шүү! Ингэсхийгээд би хүүгээ салхинд гаргая гэж нөхөр нь өгүүлжээ. Бүсгүй толины өмнө хэдэнтээ эргэлдээд гүйх шахам гарахад болзсон цагтаа, Чойдог тэрэгтэйгээ зайдуухан харуулдан хүлээж зогссон ажээ...»

	Чойдогийн тэрэг надад гурав дөрөв болж харагдаад байлаа.

	— Сүрэн чи! Слушайте! (сонсогтун!) Найзын минь шалгалтыг даана шүү, если (хэрвээ) унаа хэрэгтэй бол надад хэлж байгаарай. Ийш тийшээ салхинд гарах хэрэг болбол тусална шүү, тусална би! гээд намайг хүзүүдэн үнсэв. 

	Цааш юу юу болсныг би мэдсэнгүй ээ. Сэрэхүл, толгой заадсаараа салах гэж байгаа юм шиг өвдөж, доороос нойтон ширэг бие хөртөл жигнэж байлаа. Харваас Чойдог ч алга. Бүсгүй ч бас үзэгдсэнгүй. Хоосон лааз шил л хөглөрч хэвтэнэ. Түүний цаана цэнхэр тэрэг зогсож байнам. Хувцасныхаа шороо, ногоог гөвөнгөө цонхоор очиж харсанд тэрэгнийхээ түшлэгийг ар тийш дэлгэн тэнийлгээд «танилууд маань» хүзүү сээрээрээ тэврэлдэн хэвтэж байлаа. Түүнийг харуут л «Аа, аа,... хаа... Намайг бас хүүхэн шиг, хувийн тэрэг шигээ болгох гэж санажээ. Хөөрхий! Тэрэгтэйгээрээ далимлаж ая талаар бүхнийг аргалах гэж шимтэн хотын зах сэлүүн сэргэг газраар ингэж гөрөөлсөөр л явдаг юм бий вий! Больё!.. гээд би ирсэн замаараа шуудхан алхчхав. Мод хирийн газар явсны хойно Чойдог:

	— Сүрэн ээ! Найз аа! Куда ты? (чи хаачих нь вэ?) Би одоо хот руу явлаа шүү. Ай! Сүрэн ээ! гэж сөөнгө хоолойгоор хашхирлаа. Би эргэж харалгүй, замын дагууд алхсаар л байлаа.

	1967

	
«ЮУНЫ ХҮҮ БОЛДОГ БОЛ»

	Үүр цүүрээр боссон хэр, унд шиндээ ч ууж чадалгүй, хурга тавихаар эртэлснийг хэлэх үү? Наран, ханын элэг рүү буухын үес, гэдэс «хоол нэхэж» эхлэхэд:

	— Эрүү толгой зодолдуулах юу байна даа гэсээр майханд гүйж орвол хуурсан гурил зуурч суусан Чулуун:

	— Юу байдаг юм гэж уцаарлаж, — Хольцгүй гурил хоолой давна гэж сангийн аж ахуйнханд хэн гээч нь айлдсан юм бол оо! Энэ хэдэн эрлийзийн нь өөх тос хаачдаг юм. Тасгийн даргыг шогшоод ирвэл чи муу шүдгүй амд хоол болдог юм уу гэхээс, бид л лав өл залгаж амжихгүй нь. Түр ажиллуулах улс авчирна гэсэн үг хоолойг нь загатнуулахаас, тэднийг яаж байлгах вэ? Юу юу бэлтгэх вэ гэдгийг зүүдлэхэд яадаг улс гээч вэ? Эхэлсэн нэг өдөр байхад эцэслэх нэгэн өдөр бий дээ, гайгүй цус гэж Чулуун ам хамхилгүй ярьсаар байв. Би ч, амны цангаа гартал цай залгилж, тавьж хоносон гурилтай хоолоор «ходоодоо дүүргэж», Харганатайн хөндий өөд хонио тууж явлаа. Яргуй хөөсөн хоньдтой өдөржин хөөцөлдөж, мэддэг хэдэн хараалаа бараад иртэл Чулуун:

	— Өнөөдөр фермийн дарга ирээд... гэж ярив.

	— За чи хэлье гэснээ хэлээ биз дээ? гэхэд Чулуун:

	— Үхсэн хойноо бол! Тэрүүнд хэлээд яах юм. Гэрээсээ өөх тос авчирч өгөхгүй нь лав! Эхэлсэн нэг өдөр байхад эцэслэх нэгэн өдөр бий дээ гайгүй, цус! Ам бузарлахын нэмэр гэж бодлоо шүү гэв. «Нээрээ ч тийм юм уу даа» гэж би бодов. Чулуун, хурганы хашаа руу алхах гэснээ зогтусаж:

	— Зав чөлөөгөөрөө өвс тат гэж тасгийн дарга бурж байхгүй юу гэлээ.

	— Аяга цай тохитой уухын зав олдохгүй байхад шүү. Хүүхэнтэй айлын үүд амар заяа үзүүлэхгүй сэлгүүцэж явдаг белорусын жолоочоороо татуул гэж хэлэв үү гэхэд Чулуун бүлэгнэж байснаа, 

	— За! гэж хэлчихсэн гэж шүднийхээ завсраар өгүүлэв.

	— Дуртайгаараа чи татаарай! Би амжихгүй шүү! гэж үнэн голоосоо хэлэв. «Эр хүн зорьсондоо» гэдгийг үзүүлье гэж би үнэхээр ч шийдлээ. Нэгэнт зоригловол хэлсэн үгний эцэст хүрдгийг минь нэгэнт мэдсэн Чулуун олон долоон үг ярьсангүй. Тээр тэнд тогоруу шиг тонголзон тэмээнд тэрэг чарга хөллөн байснаа өвс татахаар өвөлжөөний замаар ганцаар гэлдрэв. Наран, баруун уулын оройд голлож, хурга тавьж байхын үес тэмээний бурантгийг дугтачсаар, хөл нь солбичин ирэхдээ:

	— Мах сүүнээс гараагүй болохоор хөдөөгийн ажилд туслах нь зүй! Тэгэхдээ заавал туслах л албатай гэсэн байртай нь ямар учиртай юм. Бид хөдөө гадааны байдлыг гадарлах улс. Тиймээс ч хөвөнд хөлбөрч, торгонд тонгочих гэж ирээгүйгээ мэдэхтэйгээ байна. Эдний хэдэн мал яахлаар гэж эзнээсээ илүү эрх дархтай байдаг юм. «Халзан зусаг үхэх нь» гэж хэл өгөхөд их эмч хөнгөн тэргээр тоос татуулж ирснээ «Бие хариугүй, үзэж өгөөч» гэж хэлүүлэхэд одоо болтол бага эмчийн ч бараагүй шүү гэж уурсан хэлэхэд нь би:

	— Энэ майханд дөвчигнөөд яах юм. Дарга даамалд хэлэхгүй юу? гэв.

	— Хэлнэ ээ хэлнэ! гэж Чулууны хашхирах шахахад:

	— Хэзээ хэлдэг билээ? Хэдийн чи юу гэж гайхуулж байлаа, алив! гэж би өгүүллээ. Чулуун улам гаарч, гар зангаж байгаад л:

	— Харж байгаарай чи! Хэлэхгүй бол ёстой юуны хүү болдог бол! Үзээрэй чи гэв.

	Дорноос наран мандахын үес, хургаа тавьж хотон дунд явж байтал «ГАЗ— 69» айсуй. Хөнгөн тэрэгний хаалга нээгдэж, сангийн аж ахуйн дарга бууж ирэв. Тэр бээр хотны захад яваа Чулууны дэргэд ирж:

	— Сайн уу? Төл мэнд үү? Хэр тохитой байна? гэж асуухад:

	— Сайн! Мэнд! Зүгээр! гэж байв.

	— Хот сууринд байгаа шиг та нарыг яаж байлгах вэ гэхэд:

	— Тийм гэж Чулуун толгой дохилоо. Чулууныг эгж харахад «Хэлэхээ хэл» гэж би нүдээрээ дохив. Чулууны амыг хулчгар сэтгэл нь дангинатал цоожилжээ. Түдэлгүй сангийн аж ахуйн дарга тоос татуулан одов.

	— За хэлэх чинь яав!

	— Нэг л халсангүй шүү! Эхэлсэн нэг өдөр байхад эцэслэх нэгэн өдөр бий дээ, гайгүй цус! гэв.

	— Хэлүүштэй хүний дэргэд хэл амаа цоожилдгоос хойш, майхандаа чи хагархай хэнгэрэг шиг битгий пар пар гээд байгаарай! Чиний донгосохыг хэдэн эрлийз хонь сонсоод яах юм гэхэд Чулуун:

	— Дахиад ирэхлээр нь улаан нүүр өөд нь харж байгаад хэлнэ! Чи харж байгаарай! Хэлэхгүй бол юуны хүү болдог бол! гэв. Би, үгийг нь өлгөн авч:

	— Үнэнийг хэлбэл дараа дараагийн жил ажиллахаар ирэх туслах төлчдөд хэрэгтэй бус уу? Чамайг туулайн зүрх гаргаад байвал ам нээж болно оо гайгүй! Харж бай гэдэг үгийг чамд харин би хэлчихье! Чи «юуны ч хүү болохгүй» гэж Чулуунд хэлж билээ. Үнэхээр ч өдгөө гучийн даваа хэвийн явж байгаа Чулуун энэ янзаараа бол ер нь «юуны ч хүү болохгүй» биз.

	 

	1967

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	
1970 оны хэвлэл “АЙРГИЙН АМТ” номын гарчиг: 

	 

	ХӨНДИЙ ТООСОРЧ БАЙНА

	Хөндий тоосорч байна

	Цагаан сар

	Уурга 

	Унага 

	Сэтгэл

	Өдрийн од

	Уяачин

	Тосгоны гэрэл

	 

	ШӨНИЙН ГАЛ

	Дангийн даавуу майхан

	Өлгийн дуу

	Эмээ

	Шөнийн гал

	Мөс

	Айргийн амт

	Үнэг

	Хотын зах 

	«Юуны хүү болдог бол»

	 

	 

	БИЧЭЭСНИЙ ДУУЛЬ

	Ойн цагдаа

	Бичээсний дууль 

	Цэрэг эрийн дууль 

	Гацуур

	Хур

	Хаврын цас

	Хурга

	Хэлэн улаан дөл 

	Нүдэнд орсон тоос

	Жинст

1970 оны хэвлэл “АЙРГИЙН АМТ” номын Хэвлэн нийтлэлийн мэдээлэл: 

	Монголын Зохиолчдын Эвлэл

	 

	Д. Цэдэв

	 

	АЙРГИЙН АМТ

	 

	Редактор Д. Цэнд

	Зураач Ж. Цэвэгсүрэн

	Уран сайхны редактор В. Одгийв

	Техник редактор Д. Юмжав

	Хянагч Ж. Артөр, Ц. Доржсүрэн

	 

	Өрөлтөд 1970 оны 10-р сарын 19-нд

	Хэвлэлд 1970 оны 11-р сарын 25-нд

	 

	Хэвлэсэн хувь 7600. 

	 

	Х.х. 4, 5 

	Х.н.х. 6, 30 

	Т.х. 4, 55

	Цаасны хэмжээ 70x108 1/32.

	 

	Х.г. № 300/70 

	Зах № 283 

	 

	А— 43516

	 

	Улсын Хэвлэлийн Комбинатад хэвлэв.

	Улаанбаатар Сүхбаатарын талбай 2

